
ACORD DE LA MESA DEL PARLAMENT PEL QUAL S’APROVA LA VERSIÓ EN OCCITÀ (ARANÈS) DE LA LLEI 9/2020, DEL 31 DE JULIOL, DE MODIFICACIÓ DEL LLIBRE SEGON DEL CODI CIVIL DE CATALUNYA, RELATIU A LA PERSONA I LA FAMÍLIA, I DE LA LLEI 15/2009, DE MEDIACIÓ EN L'ÀMBIT DEL DRET PRIVAT


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 15 de juny de 2021, ha aprovat la versió en occità, en varietat aranesa, de la Llei 9/2020, del 31 de juliol, de modificació del llibre segon del Codi civil de Catalunya, relatiu a la persona i la família, i de la Llei 15/2009, de mediació en l'àmbit del dret privat, aprovada pel Ple del Parlament en la sessió tinguda el dia 24 de juliol de 2020 i publicada en el Butlletí Oficial del Parlament de Catalunya número 665 del 5 d’agost de 2020, i en el Diari Oficial de la Generalitat de Catalunya número 8193, del 4 d’agost de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 15 de juny de 2021



El secretari primer	La presidenta





[bookmark: _GoBack]Ferran Pedret i Santos	Laura Borràs i Castanyer


Lei 9/2020, de 31 de junhsèga, de modificacion deth libre dusau deth Còdi civiu de Catalonha, relatiu ara persona e era familha, e dera Lei 15/2009, de mediacion en encastre deth dret privat

Preambul

Era Directiva 2008/52/CE deth Parlament Europèu e deth Conselh, deth 21 de mai, sus diuèrsi aspèctes dera mediacion en matèria civila e mercantila, procurèc facilitar er accès a modalitats alternatives de resolucion de litigis e fomentar-ne era resolucion amistosa, mejançant era promocion deth recors ara mediacion e era garantida d'ua relacion rasonabla entre era mediacion e eth procès judiciau. Eth 26 d'agost de 2016, de conformitat damb er article 11 dera Directiva, era Comission Europèa emetec un rapòrt sus era aplicacion dera mediacion en qué se metie clarament de manifèst que, se ben era mediacion ère beneficiosa generaument en matèria civila e mercantila, ac ère encara mès en encastre deth dret de familha, que podie crear un ambient constructiu entàs negociacions e garantir un tracte just entre mairs e pairs. Eth Parlament Europèu dictèc es resolucions deth 13 de seteme de 2011 e eth 12 de seteme de 2017 sus era aplicacion dera dita Directiva.

Damb un marc normatiu comunitari qu'apostaue pera mediacion coma sistèma alternatiu de resolucion de conflictes, que, ath delà, ère extrèmament recomanat en litigis de caractèr familhau, s'a podut constatar qu'es practiques que pretenen encoratjar es parts a recórrer ara mediacion an estat insufisentes, a causa tant deth desconeishement dera mediacion entre es parts coma entre es professionaus deth dret e, tanplan, entre eth personau jurisdiccionau.

En aguest sens, eth rapòrt dera Comission Europèa ja metec en relèu que calie qu'es estats i dediquèssen mès esfòrci en consonància damb es sistèmes de mediacion respectiva e soslinhèc qu'es estats membres consultadi auien soslinhat coma mesures mès que mès utiles es disposicions deth dret intèrne següentes: en prumèr lòc, exigir as parts que declaren enes sues demandes deuant es organs jurisdiccionaus que s'a sajat era mediacion, hèt qu'arrebrembarie non sonque as jutges que coneishen es demandes, mès tanben as avocats qu'aconselhen as parts, era possibilitat de recórrer ara mediacion; en dusau lòc, era prevision de sessions d'informacion obligatòria sus mediacion en marc deth procès judiciau, e fin finau, era obligacion de considerar era mediacion en totes es etapes deth procès judiciau, mès que mès en matèria de dret de familha.

Era coneishença dera mediacion contunhe d'èster escàs e era informacion non arribe ne as possibles parts ne as professionaus deth dret, hèt qu'afècte negativament ara eficàcia des servicis de mediacion. Ne era informacion disponibla enes lòcs web, ne es huelhes informatives, ne es actes informatius, ne es visites personaus a organs jurisdiccionaus an vengut practiques sufisentes entà motivar es parts, es professionaus deth dret e eth personau jurisdiccionau a emplegar era mediacion. Atau donques, d'acòrd damb es recomanacions der rapòrt dera Comission Europèa, cau intensificar es esfòrci entà fomentar eth recors ara mediacion a trauès des mecanismes qu'establís era madeisha Directiva e entà incrementar eth nombre d'ahèrs qu'es organs jurisdiccionaus prepausen as parts que recorren ara mediacion entà resòlver eth litigi.

En aguesta linha, tanben conven arrebrembar qu'eth Tribunau de Justícia dera Union Europèa, ena Senténcia deth 18 de març de 2010 (STJUE C-317/2008), ja estimèc qu'eth hèt qu'ua norma intèrna dispòse eth caractèr obligatòri d'anar a ua mesura alternative dispute resolution (d'ara tà deuant, ADR) abans d'exercir ua accion judiciau non alebe eth dret ath tutolatge judiciau efectiu, a condicion que non desbòque en ua decision restacanta entàs parts, que non compòrte un retard substanciau ara via judiciau ne un sobrecòst addicionau e que non suspene era prescripcion des drets corresponents.

Atau madeish, eth Conselh Generau deth Poder Judiciau, ena sua «Guida practica entà implementar era mediacion intrajudiciau», arreconeish qu'era volontarietat dera mediacion non ei pas incompatibla damb eth caractèr obligatòri d'assistir tà ua session informativa prealabla ath procès e avertís, tanplan, qu'era non assisténcia tà ua session d'aguest tipe se pòt considerar coma conducta contrària ara bona fe processau, ja que compòrte refusar sense fondament ua oportunitat aufrida peth jutjat dempús d'ua perspectiva d'ua solucion melhora. De hèt, cònste qu'eth País Basc ja incorporèc, en 2015, eth caractèr obligatòri dera session prealabla en regular es relacions familhaus en supòsits de separacion o ruptura.

Vist tot çò que s'a exposat, aguesta lei a coma objectiu fomentar era mediacion e evitar qu'era manca d'informacion e eth desconeishement d'aguest mejan de resolucion alternativa de conflictes incline preferentaments es parts e es professionaus a recórrer ara via litigiosa. Se preten fomentar era mediacion coma metòde alternatiu de resolucion de conflictes qu'a auantatges acreditadi, coma er estauviament de temps, er estauviament economic e er amendriment des còsti emocionaus, e que, ath delà, implique e responsabilize as parts ena resolucion deth conflicte que les afècte e, donques, incremente era eficacitat ena execucion des acòrds artenhudi.

Mès concrètament, se preten potenciar era mediacion en encastre des conflictes familhaus, mès que mès enes qu'afècten as menors d'edat, en tot atier eth sòn interès superior, en tot establir eth caractèr obligatòri dera session prealabla sus mediacion, exceptat logicament des supòsits en qué eth recors ara mediacion sigue legaument excludit. En aguesta session prealabla s'informe as parts deth foncionament, es caracteristiques e es beneficis dera mediacion, entà que, liurament e fondamentadament, poguen analisar e decidir se vòlen iniciar eth procès de mediacion. Atau madeish, se preveiguec era possibilitat qu'era session prealabla pogue contunhar damb ua exploracion deth conflicte, s'atau ac acòrden es parts, as quaus cau escotar, opcion que pòt favorir er estauviament de temps e tramits e apropar encara mès es persones afectades ara mediacion. Particularament, era iniciativa tanben preten protegir as mainatges afectadi peth conflicte, er interès superior que les ei pròpri e eth sòn dret a mantier es relacions personaus damb es progenitors e damb d'auti membres dera familha. Ven, donques, ua manifestacion der article 3 dera Convencion sus es drets des mainatges, adoptada pes Nacions Unides eth 1989, eth quau obligue as estats a adoptar totes es mesures legislatives e administratives que siguen avientes entà assegurar as mainatges tot er emparament e era atencion de besonh entath sòn benestar, en tot tier en compde es drets e es déuers des pairs. E ei tanben ua manifestacion der article 40 der Estatut d'autonomia de Catalonha, qu'obligue as poders publics a garantir er emparament des mainatges, damb era precision qu'en totes es accions qu'amien a tèrme er interès superior deth mainatge a d'èster prioritari. Per tot açò, resulte coerent qu'era autoritat judiciau sigue informada dera manca d'assisténcia tara session prealabla, tant quan era mediacion s'age pactat exprèssament entre es parts coma quan era autoritat judiciau resòlve hèr era derivacion. Se tracte d'un principi qu'an ja adoptat d'auti tèxtes legaus sus aguesta matèria, coma er article 17 dera Lei der Estat 5/2012, deth 6 de junhsèga, de mediacion en ahèrs civius e mercantils.

Era norma establís modificacions en libre dusau deth Còdi civiu de Catalonha, relatiu ara persona e era familha. En çò que concernís as disposicions generaus, ara se hè explicit qu'era mediacion ei obligatòria quan s'age pactat exprèssament abans der exercici d'accions judiciaus. Tanben s'establís qu'era assisténcia ara session prealabla a caractèr obligatòri e qu'era manca d'assisténcia non justificada non ei pas sometuda a confidencialitat e a d'éster comunicada ara autoritat judiciau. Ena institucion deth tutolatge, en çò que concernís ara orde dera delacion, en qué ja ère prevista era session informativa sus mediacion, s'introdusís eth caractèr obligatòri d'aguesta session prealabla e se ne determine er objècte, consistent a conéisher era valor, es auantatges, es principis e es caracteristiques dera mediacion. Era modificacion d'aguest precèpte relatiu ath tutolatge se profite entà remplaçar era expression «incapacitada» pera expression «damb era capacitat modificada judiciaument», de conformitat damb es linhes qu'establís era Convencion de Naua York, deth 13 de deseme de 2006, sus es drets des persones damb discapacitacion. En madeish sens, en çò que concernís ara session obligatòria, s'establissen cambiaments ena potestat parentau, tocant as desacòrds. En darrèr lòc, en çò que concernís as efèctes dera nullitat deth matrimòni, deth divòrci e dera separacion legau, s'incorpòre exprèssament era possibilitat qu'eth convèni regulador includisque pactes de submission a mediacion e d'auti mecanismes alternatius de resolucion de conflictes. Actuaument, es parts la pòden preveir en plan de parentalitat, mès calie hèr-i ua referéncia mès ampla, en tot compréner que tanben pòt èster particularament util entà gestionar d'auti conflictes derivadi dera crisi.

Era norma tanben introdusís modificacions ena Lei 15/2009, deth 22 de junhsèga, de mediacion en encastre deth dret privat. D'acòrd damb es cambiaments introdusidi en Còdi civiu, s'establís qu'era session prealabla sus mediacion a caractèr obligatòri enes supòsits legaument fixadi e qu'era manca d'assisténcia non justificada non ei pas sometuda a confidencialitat e a d'èster comunicat ara autoritat judiciau. En çò que concernís as foncions des collègis professionaus, refortilhe eth compliment dera foncion deontologica e disciplinària tocant as collegiats qu'exercissen era mediacion, en tot híger era foncion de velhar pr'amor qu'eth conjunt de collegiats complisque es obligacions d'informacion as clients e de foment e subjeccion ara mediacion que li impòsen es leis o es còdis deontologics respectius. Enes madeishi tèrmes, se remèrque era obligacion des professionaus collegiats d'informar es clients sus era mediacion e d'autes formules de resolucion de conflictes e de procurar resòlver es conflictes que poguen auer en exercici dera profession damb es sòns clients o companhs o damb d’autes persones per miei dera mediacion o d'autes formes extrajudiciaus de resolucion de conflictes. Atau madeish, er objècte deth Centre de Mediacion de Dret Privat de Catalonha s'esten non unicament a promòir e administrar era mediacion, mès tanben ara promocion e administracion d'auti metòdes alternatius de resolucion de conflictes.

Fin finau, se càmbie era denominacion deth Centre de Mediacion de Dret Privat de Catalonha pera de Centre de Mediacion de Catalonha, denominacion mès clara e ajustada as foncions qu'an atribuïdes eth Departament de Justícia e eth madeish Centre, e mès coerent damb eth hèt qu'era mediacion e d'auti metòdes anàlegs s'utilizen o se pòden utilizar en toti es encastres e, tanben, en quinsevolh des ordes jurisdiccionaus. En aguest sens, cau tier en compde que, d'acòrd damb çò qu'establís er article 3.9 deth Decrèt 1/2018, deth 19 de mai, de creacion, denominacion e determinacion der encastre de competéncia des departaments dera Administracion dera Generalitat de Catalonha, corresponen ath Departament de Justícia, entre d'autes, tant «es foncions restacades damb era Administracion de justícia en Catalonha e era sua modernizacion», coma, particularament, «era promocion e desvolopament des mejans alternatius de resolucion de conflictes».

Aguesta lei se dicte ara empara der article 129 der Estatut d'autonomia de Catalonha, d'acòrd damb eth quau correspon ara Generalitat era competéncia exclusiva en matèria de dret civiu, a excepcion des matèries qu'er article 149.1.8 dera Constitucion atribuís en tot cas ar Estat. Maugrat açò, era Generalitat pòt establir es estruments e es procediments de mediacion e de conciliacion ena resolucion de conflictes enes matèries dera sua competéncia, li correspon dictar es normes processaus especifiques que deriven des particularitats deth dret substantiu de Catalonha e a, atau madeish, competéncies exclusives en matèria de servicis sociaus, emparament de mendres e promocion des familhes e dera enfància (articles 106, 130 e 166 der Estatut d'autonomia).

Article 1. Modificacion der article 222-10 deth Còdi civiu de Catalonha
Se modifique er article 222-10 deth Còdi civiu de Catalonha, que demòre redigit dera manèra següenta: 
«Article 222-10. Orde dera delacion
»1. Era designacion correspon ara autoritat judiciau se non i a cap de persona designada per un acte de delacion volontària, se non cau eth sòn nomentament o se se desencuse o cèsse per quina causa que sigue.
»2. En cas a qué hè referéncia er apartat 1, era autoritat judiciau preferís entath tutolatge: 
»a) Eth consòrt o eth convivent en parelha estable dera persona damb era capacitat modificada judiciaument, se i a convivéncia.
»b) Es descendents majors d'edat dera persona damb era capacitat modificada judiciaument.
»c) Es ascendents deth menor o era persona damb era capacitat modificada judiciaument, exceptat que se prorrògue o reabilite era potestat parentau.
»d) En cas de mòrt deth progenitor deth menor o era persona damb era capacitat modificada judiciaument, eth consòrt o eth convivent en parelha estable d'aqueth, se conviu damb era persona que s'a de méter en tutolatge.
»b) Es frairs deth menor o dera persona damb era capacitat modificada judiciaument.
»3. Maugrat tot çò qu'establís er apartat 2, s'ac estime mès convenent entàs interèssi dera persona menora o era persona damb era capacitat modificada judiciaument, era autoritat judiciau, per miei d'ua resolucion motivada, pòt alterar er orde establit o elegir era persona qu'a actuat coma assistent o coma guardadora de hèt, es que se presenten volontàriament entà assumir es cargues indicadi o ua auta persona.
»4. Se i a diuèrses persones que vòlen assumir eth tutolatge, era autoritat judiciau, damb era fin qu'artenhen un acòrd, les pòt derivar a ua session prealabla sus mediacion de caractèr obligatòri entà que coneishen era valor, es auantatges, es principis e es caracteristiques dera mediacion. S'atau ac acòrden es parts, as quaus cau escotar, era session prealabla pòt contunhar, en madeish moment o en un de posterior, damb ua exploracion deth conflicte que les afècte. Es parts pòden participar ena session prealabla assistides pes sòns avocats. Aguesta assisténcia ei de besonh s'ac requerissen es parts o s'atau ac dispòse era autoritat judiciau e s'a de desvolopar tostemp damb plen respècte pes principis dera mediacion e pera igualtat entre es parts.
»5. Se non i a persones der entorn familhau o comunitari que volguen assumir eth tutolatge, era autoritat judiciau a de designar persones juridiques, publiques o privades, sense ànim de lucre, que la poguen assumir satisfactòriament.»

Article 2. Modificacion der article 233-2 deth Còdi civiu de Catalonha
Se modifique er article 233-2 deth Còdi civiu de Catalonha, que demòre redigit dera manèra següenta: 
«Article 233-2. Mesures definitives
»1. S'es maridats arriben a un acòrd sus es mesures reguladores dera separacion o eth divòrci o sus es conseqüéncies dera nullitat deth matrimòni, an de formular un convèni damb eth contengut que sigue procedent de conformitat damb es apartats 4, 5, 6 e 7.
»2. S'es maridats an hilhs menors non emancipadi o damb era capacitat modificada judiciaument que depenen d’eri, an de presentar eth convèni ara autoritat judiciau entà que sigue aprovat. Tanben ac an de hèr, en tot cas, se se tracte d’un convèni regulador des conseqüéncies dera nullitat deth matrimòni.
»3. S'es maridats non se tròben enes supòsits der apartat 2, pòden formular eth contengut deth convèni deuant d’un letrat dera Administracion de justícia o en ua escritura publica deuant notari. En aguesti casi, cau qu'es maridats intervenguen personaument en autrejament, siguen assistidi per un letrat en exercici e exprimisquen era volontat indobtabla de separar-se o divorciar-se.
»4. S'es maridats an hilhs comuns que son jos era sua potestat, eth convèni regulador a de contier: 
»a) Un plan de parentalitat, d’acòrd damb çò qu'establís er article 233-9.
»b) Es aliments que les an de prestar, tant en çò que hè as besonhs ordinaris coma es extraordinaris, en tot indicar-ne era periodicitat, era modalitat de pagament, es critèris d’actualizacion e, s'ac an previst, es garanties.
»c) Se cau, eth regim de relacions personaus damb es pair-sénhers e es frairs que non conviuen en madeish domicili.
»5. Ath delà de çò qu'establís er apartat 4, eth convèni regulador tanben a de contier, s'ei procedent: 
»a) Era prestacion compensatòria que s’atribuís a un des consòrts, en tot indicar-ne era modalitat de pagament e, s'ei procedent, era durada, es critèris d’actualizacion e es garanties.
»b) Era atribucion o distribucion der usatge der abitatge familhau damb eth sòn parament.
»c) Era compensacion economica per rason de trabalh.
»d) Era liquidacion deth regim economic matrimoniau e era division des bens en comunitat ordinària indivisa.
»6. Ath delà de çò qu'establissen es apartats 4 e 5, en convèni regulador es maridats tanben pòden acordar aliments entàs hilhs majors d’edat o emancipadi que non agen recorsi economics pròpris.»
»7. Ath delà de çò qu'establissen es apartats 4, 5 e 6, eth convèni regulador pòt includir pactes de submission a mediacion e d'auti mecanismes alternatius de resolucion de conflictes.»

Article 3. Modificacion der article 233-6 deth Còdi civiu de Catalonha
Se modifique er article 233-6 deth Còdi civiu de Catalonha, que demòre redigit dera manèra següenta: 
«Article 233-6. Mediacion
»1. Era submission ara mediacion ei obligatòria abans dera presentacion d'accions judiciaus se s'a pactat exprèssament.
»2. Es maridats, abans de presentar era demanda, en quinsevolh fasa deth procès judiciau e en quinsevolh instància, pòden sométer es discordàncies a mediacion en vista d'arténher un acòrd, a excepcion des casi de violéncia familhau o masclista.
»3. Un viatge iniciat eth procès judiciau, era autoritat judiciau, a iniciativa pròpria o a peticion d'ua des parts o des avocats o d'auti professionaus, pòt derivar es parts tà ua session prealabla sus mediacion, de caractèr obligatòri, entà que coneishen era valor, es auantatges, es principis e es caracteristiques dera mediacion, damb era fin que poguen arténher un acòrd. S'atau ac acòrden es parts, as quaus cau escotar, era session prealabla pòt contunhar, en madeish moment o en un de posterior, damb ua exploracion deth conflicte que les afècte. Es parts pòden decidir s'òpten o non peth procediment de mediacion, e pòden participar ena session prealabla e ena de mediacion assistides pes sòns avocats. Aguesta assisténcia ei de besonh s'ac requerissen es parts o s'atau ac dispòse era autoritat judiciau e s'a de desvolopar tostemp damb plen respècte pes principis dera mediacion e pera igualtat entre es parts.
»4. Era manca d'assisténcia non justificada ara session prealabla obligatòria sus mediacion non ei pas sometuda a confidencialitat e a d'èster comunicada ara autoritat judiciau.
»5. Es parts pòden demanar de comun acòrd era suspension deth procès judiciau mentre dure era mediacion. Eth procès judiciau s'a de repréner quan finalize eth tèrme previst entà hèr efectiva era mediacion, quan ac sollicite quinsevolh des parts o quan s'artenhe un acòrd ena mediacion.
»6. Er inici d'un procediment de mediacion familhau ei sometut as principis de volontarietat e confidencialitat. En cas de desistiment deth procediment de mediacion, aguest non pòt prejudiciar as litigants que i an participat. Era comunicacion ara autoritat judiciau deth desistiment de quinsevolh des parts o der acòrd artenhut ena mediacion da lòc ath suslhèuament dera suspension.
»7. Es acòrds artenhudi ena mediacion, un viatge incorporadi en forma ath procès judiciau, s'an de sométer ara aprobacion judiciau enes madeishi tèrmes qu'er article 233-3 establís entath convèni regulador.
»8. Es acòrds artenhudi ena mediacion en çò que concernís ath regim d'exercici dera responsabilitat parentau se considèren adaptadi entàs interèssi deth menor. Era manca d'aprobacion pera autoritat judiciau s'a de fondamentar es critèris d'orde public e d'interès deth menor.» 

Article 4. Modificacion der article 236-13 deth Còdi civiu de Catalonha
Se modifique er article 236-13 deth Còdi civiu de Catalonha, que demòre redigit dera manèra següenta: 
«Article 236-13. Desacòrds
»1. En cas de desacòrd ocasionau en exercici dera potestat parentau, era autoritat judiciau, a instància de quinsevolh des progenitors, a d'atribuïr era facultat de decidir a un d'eri.
»2. S'es desacòrds son reïteradi o se produsís quina causa que sigue que dificulte grèument er exercici conjunt dera potestat parentau, era autoritat judiciau pòt atribuïr totaument o parciaument er exercici dera potestat as progenitors separadament o distribuïr-ne entre eri es foncions temporaument, per un periòde maxim de dus ans.
»3. Enes procediments que se substàncien per rason de desacòrds en exercici dera potestat parentau, es progenitors pòden sométer es discordàncies a mediacion. Atau madeish, era autoritat judiciau les pòt derivar a ua session prealabla de caractèr obligatòri entà que coneishen era valor, es auantatges, es principis e es caracteristiques dera mediacion. S'atau ac acòrden es parts, as quaus cau escotar, era session prealabla pòt contunhar, en madeish moment o en un de posterior, damb ua exploracion deth conflicte que les afècte. Es parts pòden participar ena session prealabla e ena dera mediacion assistides pes sòns avocats. Aguesta assisténcia ei de besonh s'ac requerissen es parts o s'atau ac dispòse era autoritat judiciau e s'a de desvolopar tostemp damb plen respècte pes principis dera mediacion e pera egalitat entre es parts.»

Article 5. Modificacion der article 6 dera Lei 15/2009
Se modifique er apartat 1 der article 6 dera Lei 15/2009, deth 22 de junhsèga, dera mediacion en encastre deth dret privat, que demore redigit dera manèra següenta: 
«1. Era persona mediadora exercís era sua foncion damb imparcialitat e neutralitat, damb perspectiva de genre, en tot garantir era igualtat entre es parts e er emparament des persones e es collectius vulnerables. Se cau, a d'interrómper eth procediment de mediacion mentre era igualtat de poder e era libertat de decidir des parts non sigue garantida, mès que mès coma conseqüéncia de situacions de violéncia. Com que sigue, s'a d'interrómper o, s'ei procedent, paralisar er inici dera mediacion familhau, se i a implicada ua hemna qu'a patit o patís quinsevolh forma de violéncia masclista en encastre dera parelha o en encastre familhau objècte dera mediacion.»

Article 6. Modificacion der article 11 dera Lei 15/2009
Se modifique er article 11 dera Lei 15/2009, deth 22 de junhsèga, dera mediacion en encastre deth dret privat, que demore redigit dera manèra següenta: 
«Article 11. Session prealabla
»1. Ena session prealabla, es persones son aconselhades sus era valor, es auantatges, es principis e es caracteristiques dera mediacion. En foncion d'aguesta coneishença e deth cas concrèt, decidissen s'òpten o non pera mediacion. S'atau ac acòrden es parts, as quaus cau escotar, era session prealabla se pòt esténer ara exploracion deth conflicte que les afècte. En cas de session prealabla de caractèr obligatòri, era manca d'assisténcia non justificada non ei pas sometuda a confidencialitat e a d'èster comunicada ara autoritat judiciau.
»2. Es parts pòden designar de comun acòrd era persona mediadora entre es inscrites en Registre generau deth Centre de Mediacion de Catalonha. Autaments, an d'acceptar era que designe er organisme responsable.
»3. Es parts que decidissen iniciar era mediacion que regule aguesta lei an d'acceptar es sues disposicions e es tarifes dera mediacion, es quaus s'an de facilitar abans d'iniciar-la, lheuat que gaudisquen deth dret ara gratuïtat.
»4. Enes tèrmes qu'establís era legislacion processau, quan eth procès judiciau ja s'a iniciat, era autoritat judiciau pòt disposar qu'es parts assistisquen a ua session prealabla sus era mediacion s'es circonstàncies deth cas ac hèn aconselhable. En aguest supòsit, era session prealabla a caractèr gratuït entàs parts. Er organ public corresponent facilite era session prealabla e velhe, s'ei procedent, peth desvolopament adaptat dera mediacion. Es parts pòden participar ena session prealabla e ena dera mediacion assistides pes sòns avocats. Aguesta assisténcia ei de besonh s'ac requerissen es parts o s'atau ac dispòse era autoritat judiciau e s'a de desvolopar tostemp damb plen respècte pes principis dera mediacion e pera igualtat entre es parts. 
»5. Era session prealabla s'a d'amiar a tèrme en tèrme mès brèu possible, que non pòt excedir d'un mes, lheuat qu'era autoritat judiciau dispòse autament. Se se supère eth tèrme establit entà amiar a tèrme era session prealabla per causes aliènes as parts, dequè eth caractèr obligatòri de participar-i, e tanben es normes aplicables ara manca d'assisténcia non justificada qu'establís er apartat 1. 
»6. Era session prealabla non se pòt pas iniciar o, se s'a iniciat, s'a d'interrómper enes supòsits a qué hè referéncia er article 6 e cada viatge que i age implicada ua hemna o d'autes persones en situacion d'inegalitat qu'agen patit o patisquen quinsevolh forma de violéncia en encastre dera parelha o en encastre familhau.» 

Article 7. Modificacion der article 20 dera Lei 15/2009
Se modifique er article 20 dera Lei 15/2009, deth 22 de junhsèga, dera mediacion en encastre deth dret privat, que demore redigit dera manèra següenta: 
«Article 20. Eth Centre de Mediacion de Catalonha
»1. Eth Centre de Mediacion de Catalonha ei un organ adscrit ath departament competent en matèria de dret civiu per miei deth centre directiu que n'a atribuïda era competéncia.
»2. Eth Centre de Mediacion de Catalonha a per objècte promòir e administrar era mediacion e d'auti metòdes alternatius de resolucion de conflictes e facilitar-i er accès.»

Article 8. Modificacion der article 22 dera Lei 15/2009
Se modifique era letra d der article 22 dera Lei 15/2009, deth 22 de junhsèga, dera mediacion en encastre deth dret privat, que demore redigida dera manèra següenta: 
«d) Complir era foncion deontologica e disciplinària tocant as col·legiats qu'exercissen era mediacion e velhar entà qu'eth conjunt de col·legiats complisque es obligacions d'informacion as clients e de foment e subjeccion ara mediacion que l'impausen es leis o es còdis deontologics respectius.»

Article 9. Addicion d’ua disposicion addicionau ara Lei 15/2009
Se hig ua disposicion addicionau, era quatau, ara Lei 15/2009, deth 22 de junhsèga, de mediacion en encastre deth dret privat, damb eth tèxte següent: 
«Disposicion addicionau quatau. Informacion as persones sus era resolucion extrajudiciau des conflictes e foment des acòrds per part des professionaus collegiats
»Es professionaus collegiats, enes sòns encastres respectius de foncions, an d'informar es clients sus era convenença de gestionar e resòlver es conflictes que les afècten per miei d'acòrds extrajudiciaus, e tanben sus era mediacion e d'autes formules de resolucion de conflictes establidi per lei, desparières dera accion judiciau, d'acòrd  damb çò qu'establissen es leis e es còdis deontologics respectius. Enes madeishi tèrmes, an de procurar resòlver es conflictes qu'agen en exercici dera profession damb es sòns clients o companhs o damb d’autes persones per miei dera mediacion o d'autes formes extrajudiciaus de resolucion de conflictes.»

Disposicions addicionaus 

Prumèra. Cambiament de denominacion deth Centre de Mediacion de Dret Privat de Catalonha 
1. Se càmbie era denominacion deth Centre de Mediacion de Dret Privat de Catalonha pera de Centre de Mediacion de Catalonha. 
2. Totes es referéncies qu'era Lei 15/2009, deth 22 de junhsèga, de mediacion en encastre deth dret privat, e era rèsta des normes en vigor hèsquen ath Centre de Mediacion de Dret Privat de Catalonha s'an de compréner hètes ath Centre de Mediacion de Catalonha. 
3. Eth Centre, ena sua activitat ordinària, tanben pòt emplegar era denominacion Centre ADR Justícia o d'autes que hèsquen referéncia inequivòcament ara gestion dera resolucion extrajudiciau de conflictes.

Dusau. Mediacion en encastre des persones juridiques
Eth Govèrn a de promòir er usatge dera mediacion enes controvèrsies que sorgisquen per rason deth foncionament intèrne des associacions, es fondacions e es autes persones juridiques.

Tresau. Plan entara prevencion, gestion e resolucion de conflictes
En tèrme de nau mesi a compdar dera entrada en vigor d'aguesta lei, eth Govèrn a d'elaborar e presentar en Parlament un plan sus era adopcion d'ua politica publica de caractèr generau entara prevencion, gestion e resolucion extrajudiciau de conflictes.

Disposicions finaus 

Prumèra. Projècte de lei de prevencion, gestion e resolucion de conflictes
En tèrme d'un an a compdar dera entrada en vigor d'aguesta lei, eth Govèrn a d'elaborar e presentar en Parlament un projècte de lei de prevencion, gestion e resolucion de conflictes.

Dusau. Desplegament reglamentari
En tèrme d'un an a compdar dera entrada en vigor d'aguesta lei, eth desplegament reglamentari dera formacion en encastre dera prevencion, gestion e resolucion de conflictes a d'incorporar era perspectiva de genre e er emparament des persones e es collectius en situacion d'inegalitat. 

Tresau. Entrada en vigor
Aguesta lei entre en vigor ath cap de tres mesi d’auer estat publicada en Diari Oficial de la Generalitat de Catalunya.

